
   Ан йĕр... Çулсем ахаль иртмерĕç:

чун хытрĕ, сӳнчĕ куçăн хĕмĕ.

Ан ĕсĕкле. Мана илтмен эс,

ман чи çурхи те кăлăх ĕмĕт.



Юлсамччĕ юррăн та юмахăн.

Каçартăм ултавна, лăплан эс.

Ӳксе çухалас умĕн манăн

ӳпкевĕм çук, пур кăшт кулянăç.



Хĕвел те лешĕ мар халь, урăх.

Чие те çĕнĕ çеçке çурнă.

Хальхи хĕре мĕскер вăл уйăх,

укçа — асамлă та çап-çутă.



Юратнă ятсене чĕнетĕп.

Чылайăшне эс те пĕлен-тĕр.

Пĕр сана çеç савманччĕ эпĕ,

пĕр эсĕ ĕмĕрлĕх пĕртен-пĕр.



Санпа татах чуна йăпатăп.

Чăнах-ши пулчĕ ĕмĕт кăлăх?

Каллех, ак, çамрăк та айван эп

çурхи каçра — пĕччен те тăлăх...

  